
 

 
 

ᓯᓚᕐᔪᐊᕐᒥᐅᑕᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ 
ᐊᕐᕌᒍᖓᑦ: ᓇᐃᓈᖅᓯᒪᓂᖓ ᐅᓂᒃᑳᓕᐊᖓ 

 
ᓯᓚᕐᔪᐊᕐᒥᐅᑕᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒍᖓᑦ 2007-2008 ᓇᓗᓇᐃᖅᓯᓂᐊᖅᐳᖅ 
ᓯᕗᓪᓕᖅᐹᖑᔪᒥᒃ ᐱᒋᐊᖅᑎᑕᐅᓯᒪᔪᒥᒃ ᐊᕐᕌᒍᓂᒃ 50ᓂᒃ. ᐊᖏᓛᖑᓪᓗᓂ ᐱᓕᕆᐊᖑᓂᐅᔪᖅ 
ᑭᒡᓕᓯᓂᐊᖅᑎᑦ ᖃᐅᔨᓴᕐᓂᕆᔭᖏᓐᓂᒃ ᑐᕌᖅᑐᒥᒃ ᐅᑭᐅᖅᑕᖅᑐᒧᑦ ᓄᓇᕐᓄᐊᓪᓗ 
ᐊᑎᖔᖓᓃᑦᑐᓄᑦ, ᑐᙵᓂᐊᖅᖢᓂᓗ ᐃᓕᓴᕆᐅᒪᔭᐅᓂᖃᖅᑐᓂᒃ ᐊᑐᖅᑕᐅᓕᐊᓂᒃᓯᒪᔪᓂᒃ 
ᓄᓇᕐᔪᐊᕐᒥᐅᖑᖃᑎᒌᑦ ᐱᓕᕆᖃᑦᑕᐅᑎᓂᕆᕙᒃᓯᒪᓂᐊᓂᒃ ᐊᒻᒪᓗ ᑭᒡᓕᓯᓂᐊᕐᓂᒃᑯᑦ 
ᐊᓃᒍᑕᐅᓯᒪᓕᖅᑐᓂᒃ. 

ᐱᖓᓱᐃᓐᓇᕐᓂᒃ ᑕᐃᒫᑐᑦ ᐱᒋᐊᖅᑎᑕᐅᓯᒪᓂᖅᑕᖃᖅᐳᖅ ᐊᕐᕌᒍᓂ 125-ᓂ ᐊᓂᒍᖅᑐᓂ. 
ᑖᒃᑯᓇᓂ ᐊᑐᖅᑕᐅᓇᓱᖕᓂᐅᔪᓂ ᑭᒡᓕᓯᓂᐊᖅᑎᑦ ᓇᑭᑐᐃᓐᓇᖅ ᓄᓇᕐᔪᐊᕐᒥ 
ᑲᑎᖃᑎᒌᖃᑦᑕᖅᓯᒪᕗᑦ ᐋᖅᑭᒃᓱᐃᔪᒪᓪᓗᑎᒃ  ᑭᒡᓕᓯᓂᐊᕐᓂᒃᓴᐅᓇᔭᖅᑐᓂᒃ ᐊᒻᒪ 
ᖃᐅᔨᓇᓱᖕᓂᐅᓇᔭᖅᑐᓂᒃ ᓄᓇᕐᔪᐊᖅ ᑲᔾᔨᖅᐸᓯᐊᓂᕐᒥᐅᓂ ᑕᐃᒪᐃᓕᐅᕆᓂᒃᑯᓪᓗ 
ᓯᕗᒧᐊᒃᐸᓪᓕᕐᔭᒃᑎᑦᑎᓯᒪᓪᓗᑎᒃ ᑭᒡᓕᓯᓂᐊᕐᓂᒃᑯᑦ ᖃᐅᔨᒪᓂᕆᓕᖅᑕᓂᒃ ᐊᒻᒪ ᓄᓇᓪᓚᕆᖕᒥᒃ 
ᖃᐅᔨᕙᓪᓕᖅᑕᖃᖅᓯᒪᓂᕐᒥᒃ. ᑐᙵᓂᓕᐅᕆᓂᕐᒥᑦ ᑐᑭᓯᐅᒪᓂᕆᔭᑦᑎᓐᓂᒃ ᓯᓚᐅᑉ 
ᐋᖅᑭᐅᒪᑎᑦᑎᓂᕐᔭᖓᓂᒃ ᐃᖏᕐᕋᓯᒋᐊᖅᑎᑦᑎᓂᕐᒧᑦ ᓯᓚᐃᓐᓇᓕᐊᕐᓂᕐᒧᑦ, ᑕᒪᒃᑯᐊ 
ᐱᒋᐊᖅᑎᑕᐅᓯᒪᓂᑰᓗᑎᒃ ᓯᕗᓂᖓᒍᑦ ᓯᓚᕐᔪᐊᕐᒥᐅᑕᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ 
ᐊᕐᕌᒎᓚᐅᖅᑐᑦ ᐱᒋᐊᖅᐸᓪᓕᐊᔪᓐᓇᕐᓂᖃᖅᑎᑦᑎᓚᐅᖅᐳᑦ ᐊᓯᖏᓐᓂᒃ ᓄᓇᕐᔪᐊᕐᒥᐅᑦ 
ᑭᒡᓕᓯᓂᐊᖅᑎᑦ ᐋᔩᖃᑎᒌᖕᓂᕆᔭᖏᓐᓂᒃ ᐊᒻᒪᓗᑦᑕᐅᖅ ᐊᑯᓂᐅᔨᖓᔪᒃᓴᒥᒃ ᓂᕈᐊᖅᑕᐅᒪᔪᑦ 
ᐊᖏᐅᑎᒋᔭᖃᖃᐃᑎᒌᖕᓂᖓᓂᒃ. 

ᐋᖅᑭᒃᓯᓂᖅ ᓯᓚᕐᔪᐊᕐᒥᐅᑕᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒍᑕᖃᖅᑎᑦᑎᓂᕐᒥᒃ 
ᐃᓱᒪᒋᔭᐅᓯᒋᐊᓚᐅᖅᓯᒪᕗᖅ ᐋᔅᑐᕆᐊᒥᐅᑕᕐᒧᑦ ᖃᐅᔨᓇᓱᒃᑕᖃᖅᑎᐅᓪᓗᓂ 
ᐅᒥᐊᕐᔪᐊᕐᒥᐅᑕᐅᓪᓗᓂᓗ ᐅᓇᑕᖅᑐᒃᓴᓄᑦ ᑲᕐᓪ ᕙᐃᐳᕋᑦ ᓕᐅᑕᓇᓐᑦ ᑳᓪ ᐅᐊᐃᐳᕆᒃᑦ ᑖᓐᓇ 
ᑭᒡᓕᓯᓂᐊᖅᑎᐅᓪᓗᓂᓗ ᐅᒥᐊᕐᔪᐊᕐᒥᒡᓗ ᐊᐅᓚᑦᑎᔨᐅᓪᓗᓂᓗ ᐋᔅᑐᕆᐊ-ᕼᐊᖑᕆ 
ᖃᐅᔨᓇᓱᖕᓂᕆᔪᐊᖓᓂᒃ ᓄᓇᕐᔪᐊᑉ ᑲᔾᔨᖅᐸᓯᐊᓂᒃ 1872-ᒥᑦ 74-ᒧᑦ. ᐊᑐᖅᓯᒪᔭᒥᓂᑦ 
ᓄᓇᕐᔪᐊᖅ ᑲᔾᔨᖅᐸᓯᖕᓂ ᐅᔾᔨᕈᓱᓕᓚᐅᖅᐳᖅ ᑭᒡᒍᓰᑦ ᐊᐱᖅᑯᓯᕆᔭᐅᖏᓐᓇᖃᑦᑕᖅᑐᓄᑦ 
ᓯᓚᐃᓐᓇᕐᒥᙶᕙᒃᑐᓕᕆᓂᕐᒥᒃ ᐊᒻᒪ ᓄᓇᐅᑉ ᓴᓇᓂᕆᓯᒪᔭᖓᓂᒃ ᓇᓂᔭᒃᓴᐅᔭᕆᐊᒃᓴᖏᓐᓂᒃ 
ᓄᓇᕐᔪᐊᑉ ᑲᔾᔨᐊᓂᓗ ᐊᓗᐊᓂᒡᓗ ᓇᑉᐸᖅᑯᑎᙳᐊᖏᓐᓂ. ᑭᓯᐊᓂᓕ ᑐᑭᓯᐅᒪᑦᑎᐊᓚᐅᖅᐳᖅ 
ᑲᔾᔨᖅᐸᓯᓕᕆᓂᖅ ᕿᒥᕐᕈᔭᐅᔪᓐᓇᙱᓚᖅ ᓄᓇᒧᑦ ᐊᑕᐅᓯᑐᐊᕐᒧᑦ ᑕᐃᒫᒡᓗ ᐊᖏᑎᒋᔪᒥᒃ 
ᑲᒪᓂᐊᕈᑎᒃ ᐊᖏᔪᕐᔪᐊᕐᒥ ᓄᓇᕐᔪᐊᕐᒥᐅᖑᖃᑎᒌᒃᑐᓄᑦ ᐱᓕᕆᖃᑎᒌᖕᓂᖅᑕᖃᕆᐊᖃᖅᑐᖅ. 
ᐅᐊᐃᐳᕆᒃᑦ ᐃᓱᒪᒋᔭᖓ ᓄᓇᕐᔪᐊᕐᒥᐅᖑᖃᑎᒌᒃᑐᓄᑦ ᑐᙵᓱᒃᑎᑕᐅᑲᐅᑎᒋᑦᑎᐊᓚᐅᖅᐳᖅ 
1879-ᒥᓗ ᑎᒥᒥᒃ ᐱᒋᐊᖅᐸᓪᓕᐊᑎᑦᑎᓕᓚᐅᖅᐳᑦ ᑕᐃᔭᒥᒃ ᓯᓚᕐᔪᐊᕐᒥᐅᑕᖃᑎᒌᒃᑐᑦ 
ᐅᑭᐅᖅᑕᖅᑐᓕᕆᓂᕐᒧᑦ ᑲᑎᒪᔩᑦ. ᑖᓐᓇ ᑎᒥ ᓄᓇᓂᒃ ᐅᑯᓂᖓ ᐃᓚᖃᖅᖢᓂ ᑕᓐᒫᑭ, ᓄᐊᕗᐊᐃ, 
ᐅᓛᓴ, ᓱᕖᑕᓐ, ᕕᓐᓛᓐ, ᔫᒪᓂ, ᐋᔅᑐᕆᐊ-ᕼᐊᖑᕆ, ᐊᑦᑎᒃᑐᕐᒥᐅᑦ, ᐅᐃᐅᐃᒥᐅᑦ, ᐊᒥᐊᓕᒐᐃᑦ 
ᐊᒻᒪ ᑯᐃᑉ ᓄᓇᖓᓂᕐᒥᐅᑦ ᐃᑲᔪᖅᑕᐅᓪᓗᑎᒃ ᓄᓇᖁᑎᒥᓄᑦ ᑲᓇᑕᒧᑦ. ᓯᓚᕐᔪᐊᕐᒥᐅᑕᖃᑎᒌᒃᑐᑦ 



 

ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒍᖓᑦ ᑲᑎᒪᔩᑦ ᐊᖏᖃᑎᒌᓚᐅᖅᐳᑦ ᓯᕗᓪᓕᖅᐹᖅ 
ᓯᓚᕐᔪᐊᕐᒥᐅᑕᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒍᖓᑦ ᑕᖃᕐᓂᐊᕆᐊᒃᓴᖓᓂᒃ 1882-ᒥᑦ 
83ᒧᑦ ᓈᒻᒪᓈᖅᓯᓇᓱᒃᖢᑎᒃ ᕖᓇᔅ ᓯᕿᓂᕐᒥᒃ ᑕᓕᑎᑦᑎᓂᖓᓂᒃ ᑎᓯᐱᕆ 6, 1882-ᒥ. 

ᑲᑎᖦᖢᒋᑦ 12 ᓄᓇᐃᑦ ᐃᓚᐅᓚᐅᖅᐳᑦ ᓯᕗᓪᓕᐹᖑᔪᒥ ᓯᓚᕐᔪᐊᕐᒥᐅᑕᖃᑎᒌᒃᑐᑦ 
ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒎᔪᒥ ᐃᓚᐅᓚᐅᖅᐳᑦ 15ᓂᒡᓗ ᑲᔾᔨᖓᓄᓪᓗ ᐊᓗᖓᓄᓪᓗ 
ᑎᑭᐅᑎᔪᓐᓇᖅᓯᔾᔪᑎᒋᔭᐅᓚᐅᖅᖢᑎᒃ (13 ᐅᑭᐅᖅᑕᖅᑐᒧᑦ ᐊᒻᒪ ᒻᕐᕉᒃ ᐊᑖᓄᑦ). 14ᓂᒃ 
ᖃᐅᔨᓴᕐᕕᒋᔭᖃᑦᑕᖅᑐᒃᓴᓂᒃ ᓇᑉᐸᖅᑕᐅᔪᖃᓚᐅᖅᐳᑦ ᐅᑭᐅᖅᑕᖅᑐᒥ (ᐱᖓᓱᑦ ᑲᓇᑕᒦᖦᖢᑎᒃ) 
ᐊᒻᒪ ᐊᑖᓂ, ᑖᒃᑯᓇᓂᓗ ᖃᐅᔨᓴᖅᑎᑦ ᖃᐅᔨᓇᓲᑎᓂᒃ ᐊᑐᖅᓯᖃᑦᑕᓚᐅᖅᐳᑦ ᐊᒻᒪ 
ᖃᐅᔨᕙᓪᓕᐊᔭᒥᓂᒃ ᑎᑎᕋᐅᓯᖃᖅᐸᓪᓕᐊᓪᓗᑎᒃ ᐊᕐᕌᒎᑉ ᐃᓗᐊᓂ. ᑲᑎᖅᓱᐃᓂᖃᕐᔪᐊᓚᐅᖅᐳᑦ 
ᑐᓴᐅᑎᒋᔪᒥᓇᖅᑐᓂᒃ ᑐᙵᓂᕆᔭᐅᓕᖅᑐᓂᒡᓗ ᑐᑭᓯᐅᒪᓕᖅᐹᓪᓕᕐᓂᑦᑎᓐᓂᒃ ᓄᓇᕐᔪᐊᑉ 
ᓂᐱᖅᑲᕐᓇᕐᔪᐊᕆᔭᖏᓐᓂᒃ ᓯᓚᐅᓪᓗ ᖃᓄᐃᓐᓂᕆᕙᒃᑕᖓᓂ. ᐱᓗᐊᖅᑐᒥ ᓯᕗᓪᓕᖅᐹᖅ 
ᓯᓚᕐᔪᐊᕐᒥᐅᑕᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒎᔪᖅ ᐱᒋᐊᕈᑎᒋᔭᐅᓚᐅᖅᐳᖅ 
ᓄᓇᕐᔪᐊᕐᒥᐅᑦ ᑭᒡᓕᓯᓂᐊᕐᓂᕐᒧᑦ ᐱᓕᕆᐊᖃᖃᑎᒌᖕᓂᕆᔭᖓᓂᒃ. ᐱᓕᕆᐊᖃᖃᑎᒌᖔᕋᓱᖕᓂᖅ 
ᐊᑭᓴᖅᑑᑎᓇᓱᙱᖔᖅᖢᑎᒃ ᐊᒻᒪ ᓵᙵᔭᖃᖔᕐᓂᖅ ᑭᒡᓕᓯᓂᐊᕐᓂᒃᑯᑦ ᐱᓕᕆᐊᖃᕐᓂᕐᒥᒃ 
ᓄᓇᖁᑎᑖᖔᕋᓱᐃᑐᐃᓐᓇᕋᑎᒃ ᐊᓪᓗᕆᐊᕈᑎᕐᔪᐊᒻᒪᕆᐊᓘᓚᐅᖅᐳᖅ ᐊᔾᔨᐅᔪᒥᓇᖅᑑᓂᖓᓂᒃ 
ᒪᓕᒃᑕᐅᔪᒥᓇᖅᖢᓂᓗ ᑭᖑᓪᓕᕐᓄᑦ. 

1932-ᒥᑦ 33-ᒧᑦ ᐊᕐᕌᒍᓂᒃ 50 ᓇᓪᓕᐅᓐᓂᖅᓯᐅᕆᒧᑦ ᓯᕗᓪᓕᖅᐹᖑᓚᐅᖅᑐᒥᒃ, ᑐᒡᓕᐊ 
ᓯᓚᕐᔪᐊᕐᒥᐅᑕᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒍᖓᑦ  ᐱᒋᐊᖅᑎᑕᐅᓚᐅᖅᐳᖅ, 
ᓴᖅᑭᑕᐅᒋᐊᖅᖢᓂ ᑐᓴᖅᖠᕈᑎᒋᔭᐅᓪᓗᓂᓗ ᓄᓇᕐᔪᐊᕐᒥᐅᖑᖃᑎᒌᑦ 
ᓯᓚᐃᓐᓇᕐᒥᙶᖓᔪᓕᕆᓂᕐᒧᑦ ᑎᒥᖁᑎᖓᓂᑦ ᐱᔾᔪᑎᖃᖅᖢᑎᒃ ᖃᐅᔨᓴᕈᑎᖃᕈᒪᒧᑦ ᖃᓄᖅ 
ᐊᒃᑐᐃᓯᒪᓂᖃᕐᒪᖔᑦ ᓄᓇᕐᔪᐊᕐᒧᑦ ᑖᓐᓇ ᖃᐅᔨᔭᐅᕙᓪᓕᐊᓕᓵᖅᑐᖅ “ᑎᖕᒥᓲᑦ ᐱᔫᖅᑕᖏᑦ” 
ᖁᑦᑎᒃᑐᕐᔪᐊᕐᒥ ᐊᓄᕌᕐᔪᐊᕐᓂᖅ. ᐱᓕᕆᖃᑎᒌᖕᓂᖃᕐᓂᖕᓂᑦ 40 ᓄᓇᐃᑦ ᑲᑎᖃᓯᐅᔾᔨᓪᓗᑎᒃ 
ᑎᖕᓂᓲᖅᑕᖃᓕᕐᓂᖅ, ᐊᐅᓚᐅᑎᓕᖕᓂᒃ ᐃᒫᒍᑦ ᓄᓇᒃᑯᓪᓗ ᐃᖏᕐᕋᔾᔪᑎᑕᖃᓕᕐᓂᖅ ᐊᒻᒪ ᓄᑖᓂᒃ 
ᐊᐅᓚᑦᑎᔪᓐᓇᐅᑎᑕᖃᓕᕐᓂᖅ ᐱᑕᖃᕈᓐᓇᕈᑕᐅᓚᐅᖅᐳᖅ ᓴᙱᓈᖅᓯᒪᓂᖅᓴᓂᒃ 
ᖃᐅᔨᓴᕐᓂᕆᔭᐅᔪᓂᒃ. ᑮᓇᐅᔭᖅ ᐊᔪᕈᑕᐅᓪᓚᒃᑲᓗᐊᖅᑎᓪᓗᒍ ᑕᐃᔅᓱᒪᓂ 
ᐊᔪᖅᓴᕐᓂᕐᔪᐊᖅᑕᖃᖅᑎᓪᓗᒎᓂᖓᓄᑦ, ᓇᓗᓇᐃᖅᓯᓯᒪᑦᑎᐊᕐᓂᖃᖅᑐᓂᒃ 
ᐅᔾᔨᕆᔭᖃᕐᓱᖕᓂᖅᑕᖃᖃᑦᑕᕈᓐᓇᓚᐅᖅᐳᑦ ᐊᒻᒪ ᖃᐅᔨᓇᓱᒃᑕᖃᕐᓂᖅᑕᖃᖅᑦᑕᖅᖢᓂ 
ᐱᕙᓪᓕᕈᑕᐅᕐᔪᐊᖅᑐᒻᒪᕆᖕᓂᖅ ᓯᓚᐃᓐᓇᕐᒥᙶᖓᔪᓕᕆᓂᕐᒧᑦ, ᓂᐱᖅᑲᕐᓇᓕᕆᓂᕐᒧᑦ ᐊᒻᒪ 
ᐊᓂᕐᓂᖃᕐᓇᙱᑦᑐᓕᕆᓂᕐᒧᑦ. 40 ᐊᑐᖅᑕᐅᖏᓐᓇᖃᑦᑕᖅᑐᒃᓴᓂᒃ ᖃᐅᔨᓴᕐᕕᒃᑕᖃᓕᓚᐅᖅᐳᑦ 
ᐅᑭᐅᖅᑕᖅᑐᒥ, ᑖᒃᑯᓇᓂᓗ ᐅᓄᖅᑐᑦ ᓱᓕ ᐊᑐᖅᑕᐅᓪᓗᑎᒃ. ᐊᑎᖔᖓᓂ ᖃᐅᔨᓇᓱᒃᑕᖃᖅᑎᑦ 
ᐅᑭᐅᓕᒫᕐᕕᐅᔪᒥᒃ ᓯᓚᐃᓐᓇᕐᒥᙶᖓᔪᓕᕆᕝᕕᖕᒥᒃ ᐱᒋᐊᖅᑎᑦᑎᓚᐅᖅᐳᑦ – 
ᓯᕗᓪᓕᖅᐹᑦᑎᐊᖑᓪᓗᓂᓗ ᑕᐃᒪᐃᑦᑑᔪᖅ ᐊᑎᖔᖓᑕ ᐃᓗᐃᓕᕆᓂᖅᓴᖓᓃᑐᒥᒃ ᓯᒡᔭᖅᐸᓯᒐᓂ. 

ᐅᓂᒃᑲᐅᓯᐅᓯᒪᔪᒃᑯᑦ ᑖᒃᑯᖕᓇᖕᓂ ᓯᕗᓪᓖᖕᓂ ᐃᓚᐅᖃᑕᐅᔪᑦ ᐃᓅᓇᓱᐊᕐᓂᕆᔭᕆᐊᖃᖅᑎᖏᑦ 
ᐱᒡᒐᕐᓇᖅᑑᓚᐅᙱᓚᑦ, 10 ᐳᓴᑐᐃᓐᓇᕐᒥᒃ ᖃᐅᔨᓴᖅᑎᑦ ᐃᖅᑲᓇᐃᔭᕈᓐᓇᕐᓂᖃᖅᖢᑎᒃ ᐃᓚᖓᓕ 
ᐆᒪᓇᓱᖕᓂᕐᒧᑦ ᑐᕌᖓᓪᓗᓂ. ᑭᓯᐊᓂᓕ ᑕᒪᒃᑯᐊ ᐊᒃᓱᕈᕐᓇᖅᑐᖅᓯᐅᕈᑎᑦ ᑕᐃᒪᐅᒐᓗᐊᖅᑎᓪᓗᒋᑦ 
ᑲᑦᑐᖅᐹᓪᓕᕈᑕᐅᓚᐅᙱᓚᑦ ᐱᒋᐊᖅᑕᐅᓯᒪᓕᖅᑐᒥᒃ ᓯᓚᕐᔪᐊᕐᒥᐅᑕᖃᑎᒌᒃᑐᑦ 
ᐅᑭᐅᖅᑕᖅᑐᓕᕆᓂᕐᒧᑦ ᐊᕐᕌᒍᖃᕐᓂᕐᒥᒃ ᐱᓕᖃᕐᓂᕐᒥᒃ. 



 

1957 ᐊᒻᒪ 1958 ᐊᑯᓐᓂᖓᓂ ᐱᖓᔪᒋᔭᖓᓂᒃ ᐱᒋᐊᖅᑎᑕᐅᔪᖃᓚᐅᖅᐳᖅ 
ᓄᓇᕐᔪᐊᕐᒥᐅᖑᖃᑎᒌᑦ ᓄᓇᐅᑉ ᓴᓇᓂᕆᓯᒪᔭᖓᑕ ᐊᕐᕌᒍᖓ ᓯᓚᕐᔪᐊᕐᒥᐅᑕᖃᑎᒌᒃᑐᑦ ᓄᓇᐅᑉ 
ᖃᓄᓕᐃᓕᖓᓂᖏᓐᓂᒃ ᐊᕐᕌᒍᖓᑦ ᐱᒋᐊᖅᑎᑕᐅᓚᐅᖅᐳᖅ ᓇᓪᓕᐅᓐᓂᖅᓯᐅᖅᖢᑎᒃ 75-ᖓᓂᒃ 
ᐊᒻᒪ 25-ᖓᓂᒃ ᓯᕗᓪᓕᖅᐹᑉ ᑐᒡᓕᐊᑕᓗᒃ ᓯᓚᕐᔪᐊᕐᒥᐅᑕᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ 
ᐊᕐᕌᒎᔫᒃ. ᓄᓇᐅᑉ ᐋᖅᑭᐅᒪᓂᖓᓂᓕᕆᓂᖅ ᐃᓱᒪᒋᓕᖅᑕᐅᓚᐅᖅᐳᖅ ᑭᒡᓕᓯᓂᐊᖅᑎᓂᑦ 
ᐋᖅᑭᐅᒪᔪᓕᕆᔅᔨᓂᑦ ᐃᓕᓴᕆᐅᒪᔭᐅᑦᑎᐊᖅᑐᓂᑦ ᐅᔾᔨᕈᓱᓕᕋᒥᒃ ᐱᓕᕆᐊᖃᕈᓯᓕᐊᖑᔪᑦ 
ᓴᖅᑭᓐᓂᑯᑦ ᐅᓇᑕᕐᓂᕐᔪᐊᖅᑕᖃᑎᓪᓗᒍ ᐱᓗᐊᖅᑐᒥ ᖃᖓᑦᑕᖅᑎᑕᖃᖅᑎᑦᑎᖃᑦᑕᕐᓂᖅ ᐊᒻᒪ 
ᓇᓂᓯᔪᓐᓇᐅᑎᑕᖃᕐᓂᖅ, ᐊᐅᓪᓚᕆᐊᕈᓐᓇᐅᑎᒋᔭᐅᓪᓗᑎᒃ ᑭᒡᓕᓯᓂᐊᕐᓂᕐᒧᑦ 
ᖃᐅᔨᓴᕐᓂᖅᑕᕐᓂᕐᒥᒃ ᐊᓂᕐᓂᖃᕐᓇᙱᑦᑐᒥᒃ. ᐅᓪᓗᒥ ᓱᓕ ᑕᐃᔅᓱᒪᓂ ᖃᐅᔨᓂᕆᔭᐅᓚᐅᖅᑐᑦ 
ᐊᒃᑐᐃᓯᒪᓂᖃᖅᐳᑦ. ᓯᓚᕐᔪᐊᕐᒥᐅᑕᖃᑎᒌᒃᑐᑦ ᓄᓇᐅᑉ ᖃᓄᓕᐃᓕᖓᓂᖏᓐᓂᒃ ᐊᕐᕌᒍᖓᑦ 
ᐊᖅᑯᓯᐅᕆᓚᐅᖅᐳᖅ ᐊᓂᕐᓂᖃᙱᑦᑐᒧᐊᖃᑦᑕᕐᓂᕐᒥᒃ ᖃᖓᑦᑕᖅᑎᑕᐅᓯᒪᔪᖅᑕᖃᓕᖅᑎᑦᑎᓪᓗᑎᒃ. 
1957 ᒥ ᐅᓛᓴᒥᐅᑦ ᖃᖓᑦᑕᕈᓐᓇᖅᑎᑦᑎᑦᑎᐊᓚᐅᖅᐳᑦ ᓯᐸᑦᓂᒃ 1-ᒥᒃ, ᓄᓇᕐᔪᐊᕐᒥ 
ᓯᕗᓪᓕᖅᐹᖑᓪᓗᓂ ᖃᖓᑦᑕᖅᑎᑕᐅᓯᒪᔪᓂ, ᐹᓯᑭᑦ ᐹᕈᑎᑐᑦ ᐊᖏᑎᒋᓪᓗᓂ 183-ᓂᒃ 
ᐅᖁᒪᐃᓐᓂᖃᖅᖢᓂ ᐊᒻᒪ ᓄᓇᕐᔪᐊᕐᒥ ᑲᐃᕕᑦᑎᓪᓗᓂ ᐃᑲᕐᕋᓕᒫᒥᒃ ᓇᑉᐸᐅᓪᓗ ᐅᖓᑎᐊᕐᔪᐊᓂᒃ. 
1958-ᖑᑎᓪᓗᒍ ᐊᒥᐊᓕᒐᐃᑦ ᖃᖓᑦᑕᖅᑎᑦᑎᓚᐅᖅᐳᑦ ᐊᒃᓯᐳᓘᕈ 1-ᒥᒃ ᐊᒻᒪ 
ᖃᐅᔨᔭᖃᕈᓐᓇᕈᑕᐅᓚᐅᖅᖢᓂ ᓂᐱᖅᑲᕐᓇᐅᔨᖓᔪᒥᒃ ᐆᑕᕐᓇᖅᑐᒥᒃ ᐊᕙᓗᓯᓯᒪᔪᒥᒃ ᓄᓇᕐᔪᐊᕐᒥᒃ. 

ᐊᓂᕐᓂᖃᕐᓇᙱᑦᑐᓕᕆᓂᕐᒥᒃ ᐱᒋᐊᕈᑕᓗᓪᓗᓂ ᖄᒃᑲᓐᓂᐊᒍᓪᓗ ᓯᓚᕐᔪᐊᕐᒥᐅᑕᖃᑎᒌᒃᑐᑦ 
ᓄᓇᐅᑉ ᖃᓄᓕᐃᓕᖓᓂᖏᓐᓂᒃ ᐊᕐᕌᒍᖓᑦ ᐅᓄᖅᑐᓂᒃ ᐊᓯᖏᓐᓂᒃ 
ᐊᓂᒍᐃᓂᖅᑕᖃᖅᑎᑦᑎᓚᐅᖅᐳᖅ. ᖃᐅᔨᓴᕐᓂᐅᔪᑦ ᑕᒪᑐᒪᓂ ᐊᕐᕋᒍᒥ 
ᓇᓗᓇᐃᖅᑕᐅᔪᓐᓇᖅᓯᑎᑦᑎᓚᐅᖅᐳᖅ ᐊᖏᖅᓯᒪᖃᑎᒌᒍᓐᓇᐃᓕᐅᖅᑲᔾᔪᑕᐅᓪᓗᓂ ᐱᔾᔪᑎᒋᓪᓗᒍ 
ᓄᓇᕐᔪᐊᑉ ᖄᖓ ᐊᑕᔪᐃᓐᓇᐅᖕᒪᖔᑦ ᐳᒃᑕᓛᕋᒥᓗ ᐊᐅᓚᔾᔭᔭᒻᒪᖔᑦ ᐊᒻᒪ 
ᑐᑭᓯᕚᓪᓕᕈᓐᓇᕈᑕᐅᓪᓗᓂ ᑕᕆᐅᕐᔪᐊᖅᑕᖃᕐᓂᖓ ᓄᓇᓗ ᓄᐃᓴᑎᒋᓂᖓ. ᐊᒻᒪᓗ 
ᓯᕗᓪᓕᖅᐹᕆᓪᓗᒍ ᑭᒡᓕᓯᓂᐊᖅᑎᑦ ᐃᖏᕐᕋᓚᐅᖅᐳᑦ ᐊᑎᖔᖓᑦ ᓄᓇᓕᒫᖓᓂᒃ, ᑭᒡᓕᓕᕆᓪᓗᑎᒃ 
ᐊᖏᓂᒡᓇᓂᒃ ᐊᒻᒪ ᐳᖅᑐᓂᕆᔭᖏᓐᓂᒃ. ᖄᒃᑲᓐᓂᐊᒍᓪᓗ ᑭᒡᓕᓯᓂᐊᕐᓂᓕᕆᓂᐅᑉ ᒥᒃᓵᓄᑦ 
ᐱᓕᕆᐊᕆᔭᐅᔪᓐᓇᓚᐅᖅᑐᓂᒃ, ᓂᕈᐊᖅᑕᐅᒪᓂᕐᒨᖓᔪᓂᒃ ᓴᖅᑭᓚᐅᖅᑐᖅ ᐊᖏᖃᑎᒌᖕᓂᒃᑯᑦ 
ᓴᖅᑭᑎᑕᐅᓂᖓ ᐋᓐᑖᑎᑲᒧᑦ ᐊᖏᖃᑎᒌᒍᑎ 1961-ᒥ, ᑐᕌᖓᓂᖃᖅᑐᒥᒃ 
ᓴᐃᒪᓂᖃᖃᑎᒌᖕᓂᕐᒨᖓᔪᓂᒃ ᖃᐅᔨᓴᕐᓂᐅᔪᓂᒃ. 

ᐃᓱᒪᒋᓪᓗᒍ ᐱᓕᕆᐊᖃᕈᓐᓇᐅᑎᓄᑦ ᖃᓄᐃᓕᐅᕈᓯᑦ ᓯᕗᒧᒃᐸᓪᓕᕐᔪᐊᕐᓂᕆᔭᖏᓐᓂ ᐊᕐᕌᒍᑦ 100 
ᓇᑉᐸᖏᓐᓂ, ᑕᒪᓐᓇ ᐊᒡᒋᖅᑐᖅ ᓯᓚᕐᔪᐊᕐᒥᐅᑕᖃᑎᒌᒃᑐᑦ ᐅᑭᐅᖅᑕᖅᑐᓕᕆᓂᕐᒧᑦ 
ᐊᕐᕌᒍᖓᐅᓂᐊᖅᑐᖅ 2007-ᒥᑦ 2008-ᒧᑦ ᑲᔪᓰᓐᓇᕈᓐᓇᖅᑎᑦᑎᓂᐊᖅᐳᖅ ᓄᓇᕐᔪᐊᕐᒥᐅᖑᖃᑦᒌᑦ 
ᐱᓕᕆᖃᑎᒌᖕᓂᕆᔭᖓᓂᒃ ᐊᒻᒪ ᓄᑖᓂᒃ ᑭᒡᓕᓯᓂᐊᕐᓂᒃᑯᑦ ᖃᐅᔨᔭᐅᔭᐅᕙᓪᓕᐊᔪᓂᒃ ᐊᒻᒪ 
ᐱᔪᒥᒋᔭᐅᓯᒪᔪᖅ ᑲᔪᓰᓐᓇᕈᓐᓇᕐᓂᖃᕐᓂᐊᕆᓪᓗᓂᓗ. 
 


